Уроконь темась: Александр Степанович Малькин  «Карготне тердить кудов» стихотворениясь (валморось)
Вешематне: домкалгавтомс тонавтницятнень содамочист сёрмадеенть шкинеманзо коряс, тонавтомс стихотворениянть выразительна ловномо; ледстямс лия эрзянь сёрмадыцятнень произведенияст, конат алтазь тиринь ёнксонтень.
Кастомс ёрокчист поэтической произведениянтень анализэнь теемасо, кельвалост.

Тонавтомс тиринь ёнксонть вечкеме ды кисэнзэ каштанчисэ аштеме.

Эпиграфось:   Содан, содан, улить лия ёнкст,

                             Косо пальмат ды лымбиця морят,

                              Но монень эсь ёнксось теке ёвскс.

                    Эрьва чизэ кази валдо зорят.

                                                                                                                     (А. Сульдина)
Уроконть молемазо.

1. Оргмомент. 
 -Шумбрачи, эйкакшт! Шумбрачи, инжеть!
 Ушодтано минь урок,
Ды минек весе анок-
Ручкась ды тетрадесь тесэ.
Кортатано эрзянь кельсэ.
 -Уроконть ушодса минек буень сёрмадыцянть Анна Сульдинань   валморосо:

Содан, содан, улить лия ёнкст,

Косо пальмат ды лымбиця морят, 

Но монень эсь ёнксось теке ёвскс.

Эрьва чизэ кази валдо зорят.

-Эйкакшт, мезе ланга корты те стихотворенись? 
2. Ютазенть ледстямо

-  Тиринь мода, тиринь ёнкс… Лиякс минь сонензэ мертяно чачома мастор. Чачома модась ды авась – те сехте питнейть, мезе ули ломаненть. А стяко авадонть ды тиринь ёнксстонть сехте ламо валмеревкст арсесть ломантне. Эрьде ледстятано чачома ёнкссто зярыя  валмеревкст.
(тонавтницятне ёвтыть валмеревкст)

Чачома модась чипайде мазый, сырнеде питней.

Тиринь ёнкссо эрьва кевнесь содавикс.

Чачома ёнксонь мода коморсояк лембе.
-Эйкакшт, эрзянь кельсэ ещё ули истямо валмеревкс: 

Ундокстомо нартемксэськак а касы.

-Мезе невти «ундокст» валось? Кие монень толковасы смустензэ. 
(валксс марто важодема, ученик ловны)

-Ундокст – те рузонь кельсэ корни. Видестэ корты валмеревксэсь, што ундокстомо нартемксэсь а касы.

-Ломаненть ундоксонзо, эйкакшт, тиринь модасо, тиринь кельсэ, историясонзо, койсэнзэ-кирдасонзо. «Ведь ломанесь  - те аволь степень касовкс, конань сёксень вармась пани чуваронть ланга», мерсь рузонь ине академикесь Дмитрий Сергеевич Лихачёв.  
Минек тиринь моданок – Мордовиясь -  чиде чис одкстоми ды мазылгады. Минь седейшкава вечксынек сонзэ певтеме паксянзо-вирензэ, ванькс леенз. А стувтнесынек тиринь келенек ды историянок.  А ещё, эйкакшт, минек пек ламо  сёрмадыцянок. Лецтятано зярыяк. Ютавттано аволь покш викторина «Содык кинь произведениясь?» 

Викторина «Содык кинь произведениясь?»

1. Ловнови васенце саевксэсь
Мон ютан масторган,

Ютан азор кода.

Мон ванан пертьпельга – 

Тон кодамо одат.
Тонь саты, цидярды 

Врагтнень тапамс виеть,

Мон кевкстнян тонь эйсэ:

-Ёвтыка, тон кият?
-Виде, эйкакшт, те Александр Константинович Мартыновонь «Монь лемем – Россия» валморосто саевкс. 
2. Ловнови омбоце саевксэсь

… Кияк мезеяк эзь кенере Алёшканень ёвтамояк, кода сон  уш  чийсь те азаргадозь буканть ваксс ды кармась мартонзо кортамо: 

· Байкал, мезе тон истя теят?

Букась теке кецясь Алёшканень, конясонзо нерьгстнесь Алёшкас ды чевте турвасонзо мезе-бути вешнесь. Цёрынесь кармась вадяшамо буканть конянзо. Мейле максызе кшикочомонть… 
- Нама, те Никул Эркаень «Алёшка» повестьстэ саевксэсь.

3. Ловнови колмоце саевксэсь.
…Татюнень кемсиземге иеть. Од седеесь бажась яла юткс, ульця чирес, ансяк лисемс ульнесь а мейсэ, ды секс виздсь. Асатыксэсь ды нужась пиже чекарекс озасть тейтеренть седейс. Сон лиссь орта ушов ды ванкшны кавто ёнов. Велесь жив. Ульцясо морыть, налксить…
- Истя, те Тимофей Алексеевич Раптановонь «Татю» повестьстэ саевкс.
4. Ловнови нилеце саевксэсь.

-Монь велем, кецнезь эйсэнь вастат!

Шумбрат!  Монгак тонеть кецнян!

Мон таго коштсот, лисмапрястот 

Ды гайтев лейстэть вийть пурнан.

Кодамо ванькс ды сэрей нарось! –

Сиясо цитни, прок раки…

Кодамо моро сравтсь письмарось!

Кода вайгелензэ тарги!

Савсь эрьва кодат модат ютамс, 

Неинь мик  ёвксонь кондяткак,

Ансяк кода седейстэнь лутамс 

Чачома веленть? Кодаяк!...
3.Од темас ютамо. 
Проблемной кевкстема:

-Эйкашт, содави тенк сермадыцясь? Марсинк те валморосто саевксэнть? Нама,те произведениянть ды сёрмадыцянть марто тынь эзиде вастневть. Те мокшонь содавикс сёрмадыцясь Александр Степанович Малькин, а саевксэсь сонзэ «Карготне тердить кудов» валморостонть. 
- Терявтодо монень ёвтамс, мезе карматано теме течинь уроксо?

( тонавтницятне ёвтыть.)

-Виде, течи  теевтяно содавиксэкс Александр Степанович Малькинэнь эрямонь кидензэ ды шкинемадонзо минек литературасонть,   ловносынек «Карготне тердить кудов» валморонть. 
4. Уроконь теманть коряс важодемась.
 Александр Степанович Малькинэнь  эрямонь ды сёрмадомань кизэ.
- Кудосо тынь анокстыде ёвтамо Александр Степанович Малькиндэ. Кинь ули мелезэ ёвтнемс?
(учениктне ёвтнить биография)
- А ней ловносынек Александр Степанович Малькинэнь  валморонзо «Карготне тердить кудов». Но васняяк ёвтынка монень, кить неть – карготне?
(ответ)

-Кода арсетядо, мезде карми улеме кортамось лементь лангс ванозь?

(ответ)

- Зяро строфат валморосонть? Ушодтано васенце строфанть ловномо.

 (ловны уччитель)
- Мезде сёрмады поэтэсь  васенце строфасонть ды кодамо ёжомарямо марто?

(ответ)

-Ловносынек омбоце строфанть.  

(ловны ученик)

 -Мезде карминек содамо? 

(ответ)

-Ловносынек колмоце строфанть.

(ловны ученик)

- Мезде моли кортамось те строфасонть?
-Ютатано нилеце строфантень.

(ловны ученик)

- Кодат ёжомарямот невтевить те саевкссэнть?

(ответ)

-Ловносынек валморонть пес.

(ловны ученик)

-Кодат артовкст стясть икеленк те строфанть ловномсто?

(ответ)

- Эйкакшт, минь видестэ арсинек валморонть  коряс  сонзэ лементь лангс ванозь?

(ответ)

Оймсема ютко
     Валморонть лангсо важодема.

1. Ачарькодевикс вал лангсо важодема.

-Ваннык, улить ли валморосонть смустень коряс ачарькодевикс  валт? Тетрадьс сёрмадынк неть  валтнэнь
(нарось, талнома,  тардсть, кренч, эльне, верьгелить, зыйть, уцяска)
2. Кевкстема лангс отвечамо.

- Кодат ёжомарямот путозь валморонть юрс?   
- Кодат мельть ды арсемат сон сыргозти ловныцянть пряс?

-Кодамос валморосонть невтезь тиринь авань образось?

-Кодат седикелень эрямонь ёнкст ледстявить авторонть туртов?

-  Кодамо прявт арсемазо валморонть?  Кона строчкатнесэ панжови стихотворениянть идейной смустезэ?

        Вывод:  Алкукс, эйкакшт, те валморосонть невтезь певтеме вечкема чачома краентень ды тиринь аванть туртов. Ды те вечкемась свал эрьва ломанеть карми тердеме тиринь ёнксов.  
3. Курова важодема. 
-А ней, эйкакшт, вансынек, кодамо мазый валморонть келезэ. Тень кисэ тейтяно апокш исследовательской важодема.
А)  -Васенце курось мельс ледстясынзе эпитетнэнь ды мусынзе сынст валморостонть. 
Б)- Омбоце курось мельс ледсти метафоратнень, мусынзе ды сёрмадсынзе тетрадьс. Мезень кисэ сынь саезь ? 
В)- Колмоце курось мельс ледстясынзе олицетворениятнень, мусынзе ды сёрмадсынзе тетрадьс.

-Эрьва куросонть тынсь кочкатадо отвечиця.

(теке жо шкасто кавтонь- кавто важодема местоимениятнень ды стихень размерэнть, рифмань коряс)

3. Кавтонь-кавто важодема 
-А ней важодтяно кавтонь-кавто. Мусынек валморостонть местоимениятнень ды сёрмадсынек тетрадьс.

(тонеть, мон, тонь, тон, монь, эйсэнь, тон, мон, тонь, )

Мезе ланга корты истят местоимениятнень саемась? Тесэ сехте ламо монь, тонь, мон, тон местоимениятнеде. (Те корты седе, што авторось кеместэ сюлми эсь прянзо чачома ёнксонзо марто ды а неи эсь прянзо тиринь ёнксстомо)

4. Валморонь лувонь анализ.
- Стихень кодамо размерсэ сёрмадозь те произведениясь?
-Кодамо рифмась тевс нолдазь те валморосонть?
5. Ютазенть кемекстамо.
1)лия стихень ловнома

- Эйкакшт,  ледстясынек, кодат ещё содатано валморот  тиринь ёнкс  ланга ды ловносынек сынст.
(Ловновить П.У. Гайнинь «Чачома край, Дмитирий Тагановонь «Кува мон илязан яка…,  Михаил Понетайкинэнь «Тиринь мастор» валморотне)
- Мезе ланга кортыть неть произведениятне?

(ответ)

-Тиринь мастордо аволь ансяк валморот ды ёвтнемат сёрмадыть, но и морсить мазый морот. Кунсолосынек Евгений Самаркиндэ, эли лиякс меремс, отец Евгениень «Эряк, чачома велем» моронзо, конань сон арсизе ды морызе сонсь эрзянь кельсэ.  
                (видеороликень ваномась)

2) волонтёронь год марто сюлмавкс
 - Вана истя, эйкакшт, эрьва ломанентень эсензэ тиринь ёнксозо сехте малавикс ды сехте вечкевикс. А стяко сёрмадсь Анна Сульдина: 
               Содан, содан, улить лия ёнкст,

                             Косо пальмат ды лымбиця морят,

                              Но монень эсь ёнксось теке ёвскс.

                    Эрьва чизэ кази валдо зорят.

- Кадык минек ёнкссо арасть ёвксонь пальмат, морят, но минек истя жо мазый пертьпельксэсь. Ашо рунго килейтне, монь койсэ, мазычинь коряс овсе в явовить пальматнень эйстэ. Веленек перька сравтовсть певтеме паксят, конат иестэ иес максыть сюпав урожай. Малаванок касыть тусто вирть, конат ванськавтыть коштонть, конат максыть эрьва иестэ ягодат, пангот, эрьва кодат лезэв тикшеть. Но те мазыйчись аволь певтеме. Ды секскак миненекак  эряви лездамс пертьпельксэнтень. 

- Мезе тень кисэ миненек эряви теемс?

(отвечить) 
–Арсян весе неть бажамотне улить топавтозь. Ды седеяк пек те иестэнть, кона алтазь волонтёртнэнь ды доброволецтнэнь   туртов. Волонтёртнэ – неть ломанть, конат теить пар оды лезэв тевть. Перть пельксэнь ванстомась – сынсть тевтнень ютксто вейкесь.
3) Мельстуезь ловнома.

- Эйкакшт, тонавтнетяно мельстуезь ловномо. Косо ашти лоткамо тешкс, тире, запятой, тосо тейтяно лоткамо. Ламоксть вастневить валрисьметне: Монь велем. Авай.  Кодат неть валсюлмавкстнэ? Кода эрзянь кельсэ эйстэдест мерить? Пшкадемат. Пшкадематнень ёвтамсто вайгелесь кузи верев, неть пшкадематнень марто строчкатне ёвтавить каштанчи марто. Валрисьменть прядомсто вайгелесь валги алов. Мельга мельцек молеманть  ёвтамсто - мон таго коштсот, лисьмапрясот ды гатевлейстэть - вайгелесь  аламонь аламо кузи верев. 

-А ней васня эсенк потмова эрьвась ловносы стихотворениянть, мейле зярыя эйстэнк кевкстян марямга ловномо.
6. Рефлексия.  Самооценка. Кудонь тевесь.
-Поладинк, инескеть, валрисьметнень:

· Течи минь теевинек содавиксэкс…

· Ловнынек сонзэ валморонзо… 
· Те валморось алтазь… 
· Монень ульнесь уроксонть интересна секс, што… 
· Мон карминь содамо, што…

Оценкань путомась. (оценочной листэнь коряс)

- Макстано питне течинь уроконтень. Бути темась тенк чарькодевсь, кепедтяно пиже сигнальной карточка. Бути чарькодевсь, но улить ещёё кой-кодат кевкстеманк, кепедтяно ожо карточка. Бути темась эзь чарькодеве ды ещё вейке урок тенк эряви, кепедтяно якстере сигнальной карточка. 

 Кудонь заданиясь.

1)Тонавтнемс наизусть «Карготне тердить кудов» валморосто саевкс. Эли 2)Сёрмадомс сочинения тиринь ёнкссто.
-Уроконок прядовсь. Мон течи мельспаросо  важодинь тынк марто. Арсян, урокось макссь тенк лезэ.  Вастомазонок.

